
Rezime/Abstract

U magistarskom radu Poetika pričanja Avde Međedovića predstavljeni su tekstovi u kojima su zabilježeni razgovori sa
epskim pjevačem Avdom Međedovićem. Posmatrani su sa dva kompatibilna aspekta: generalno sa aspekta usmenoga
kazivanja u formi intervjua i aspekta autopoetičkih iskaza iz kojih se crpe nužne informacije i mapira jedna opća poetika
Međedovićevog pripovijedanja u stihu. U traganju za pokušajima rekonstrukcije Homerove tehnike kompozicije njegova
dva čuvena epa – Ilijade i Odiseje– Parryja je put doveo u Bijelo Polje (Sandžak), gdje je upoznao epskog pjevača Avdu
Međedovića, sa kojim su vođeni razgovori koji sadrže priče o njegovom životu, diskusiju o pjevačima od kojih je on učio
guslarski i pjevački zanat, kao i komentare na pitanja koja je Parry pripremio o dva teksta: Dolazak vezira u Travnik i
Ženidba Smailagić Meha. Iz čitavog niza pohranjenih i dostupnih razgovora („pričanja“) pokušali su se izlučiti svi oni iskazi
koji se odnose na umijeće pamćenja i epskoga izvođenja uz gusle, kako bise, u konačnici, iscrtala mapa Međedovićeve
poetike. Ti tekstovi po svojim poetičkim svojstvima imaju ogromnu vrijednost, jer nam približavaju samu ličnost Avde
Međedovića, njegovu životnu priču, kao i detaljna objašnjenja o tvorbi i načinu izvođenja izabranih pjesama, što se može
uzeti kao doprinos razumijevanju pjevačeve poetike. Također, osvjetljava se bogatstvo njegovih pjesama i sa jezičkog
aspekta – daju se značenja mnogih turcizama i drugih manje poznatih riječi.

